
ОРТА МЕКТЕП ТҮЛЕГІНІҢ 
 ҚҰЗЫРЕТТІЛІК МОДЕЛІН ДАМЫТУ ТӘСІЛДЕРІ

Мақалада қазіргі білімдар ұрпақтың құзыреттілік моделін дамыту тәсілдері жан-жақты 
қарастырылады. Білім беру жүйесін жетілдіру үшін қажетті құзыреттіліктер нақты беріледі. 
Авторлар білімді меңгеру нәтижесін бағалау керектігін атап көрсетіп, нәтиженің қорытындысы 
қанағаттанарлық болмаса, білім беру мазмұнына немесе мұғалім әрекетіне қайта оралу керектігін 
нақтылайды. Республикамыздағы «Әдістемелік орталықтар» арқылы тұлғаның сипатына 
жүргізілген сауалнама қорытындысы негізінде білімдар ұрпақтың бойынан табылуы керек 
құзыреттерді толыққанды сипаттап береді. Мақала авторлары білім алушылардың білімін, 
машық, дағды, қабілеттерін дамытып, олардың қажетті құзыретке ие болуы үшін әр құзырет, 
машықты қандай пән, мазмұн, іс-әрекет арқылы қалыптастыратынын анықтаған. Сондай-ақ 
білім сапасын арттыру үшін бастауыш мектеп пен орта мектепті аяқтаған түлектің нақтыланған 
тұлғалық сапалары мен бағалау критерийлерін модельге түсіріп талдаған. Зерттеу жұмысының 
Қазақстандағы педагогикалық квалиметрия мәселелеріне арналуы оның ғылыми маңыздылығын, 
орта мектеп түлегінің құзыреттілік моделін бағалау өлшем шарттарын анықтауға арналуы 
практикалық маңыздылығын аңдатады. 

Түйін сөздер: білімдар ұрпақ, тұлға, құзырет, құзыреттілік моделі, білім мазмұны, білім 
сапасы, бағалау, әлеуметтік тапсырыс, бастауыш мектеп моделі, орта мектеп моделі.

Approaches to the development of the competency based model 
of a high school graduate

In this scientific article considers in depth the approaches to the development of the competence 
model of modern bilimdаr urpak. The competencies necessary for improving the education system are 
given clearly. The authors emphasize the need to evaluate the result of learning knowledge and specify 
whether to return to the content of education or to the activity of a teacher if the result is not satisfac-
tory. Based on the results of a questionnaire conducted by methodological centers of the Republic, the 
competencies need to be found in a generation motivated to education. are described in detail. In order 
to develop students knowledge, skills, abilities and the necessary competencies the subject, content, ac-
tivity that forms each competence or skill were determined. In order to improve the quality of education 
the authors analysed the personal qualities and evaluation criteria of a graduate of primary school and 
secondary school. In order to improve the quality of modern education the authors analyze the criteria 
for assessing the specified personal qualities and knowledge of a secondary school graduate. Dedica-
tion of research work to the problems of pedagogical qualimetry in Kazakhstan determines its scientific 
significance, practical significance for determining the criteria for assessing the competence model of a 
secondary school graduate.

Key words: bilimdаr urpak (generation motivated to education); personality, competence, com-
petency model, content of education, quality of education, assessment, social order, model of primary 
school, model of secondary school.

Cпособы развития компетентностной модели  
выпускника средней школы

В статье детально рассматриваются подходы к развитию компетентностной модели 
современного образования. Определяются компетенции К1-К8 школьников, необходимые 
для совершенствования системы образования. К1 – это коммуникативные компетенции, К2 – 
функциональная грамотность, К3 – критическое мышление, К4 – психологическая устойчивость; 
К5 – экологическая комптенция; К6 – самостоятельность; К7 – исследовательские навыки; К8 
– здоровый образ жизни. Авторы подчеркивают необходимость оценки результата усвоения 
знаний и уточняют, следует ли возвращаться к содержанию образования или деятельности 
учителя, если результат не является удовлетворительным. В статье на основании результатов 
анкетирования по определению качества личности, проведенного в Методических центрах 
Республики, подробно описываются те компетенции, которые необходимо найти у поколения, 
мотивированного к образованию. Для того, чтобы обучающиеся развивали свои знания, 
умения, навыки и обладали необходимыми компетенциями, было выявлено, с помощью какого 
предмета, содержания и деятельности формируется каждая компетентность и навык личности. 
Для повышения качества образования авторы статьи проанализировали детализированные 
личностные качества и критерии оценивания выпускника начальной школы и средней школы. 
В статье авторы с целью улучшения качества современного образования анализируют критерии 
оценки уточненных личностных качеств и знаний выпускника, окончившего среднюю школу. 

Ключевые слова: личность, компетентность, компетентностная модель, содержание 
образования, качество образования, оценка, социальный заказ, модель начальной школы, модель 
средней школы.

Кіріспе
 
Қазіргі білім жүйесіндегі құзыреттілік 

білім алушының пән мен тақырыпты жан-
жақты игеруінен көрінетін білім нәтижесі 
болғандықтан, құзыретті тұлға қалыптастыру 
міндеті өзекті мәселеге айналып отыр. Білім 
берудегі құзыреттілік оқыту сапасын, яғни 
білімнің нәтижесін көрсетеді. «Құзырет», 
«құзыреттілік» ұғымдарын білім беру 
жүйесіне енгізу білім берудің мазмұны мен 
әдіс-тәсілдерін өзгертуді нақтылауды талап 
етеді. Бүгінгі «білім сапасы» категориясының 
мазмұнын квалиметриялық тұрғыда бағалауда 
«құзыреттілік» ұғымы ерекше орын алады. 
Ғалымдардың пікірінше құзыреттілік тек білімді 
емес, сонымен қатар біліктілік пен тұлғаның 
түрлі саладан хабардар болуын сипаттай-
ды, яғни құзыреттілік «білім», «білік» және 
«дағды» сияқты ұғымдардан тұрады. Десе де, 
құзыреттілік бұл ұғымдардың жиынтығы ғана 
емес, педагогтардың шығармашылық тәжірибесі 
мен құндылықтарының жүйесін де көрсетеді. 
Құзыреттілікке негізделген тәсіл бірінші кезек-
те білім алушының ақпараттан хабардарлығын 
емес, оның орнына дүниені тануда, адамдармен 
қарым-қатынаста, кәсіби өмірде, жеке өзін-өзі 

тануда туындайтын мәселелерді шешу қабілетін 
алға қояды.

Латын тілінен аударғанда «құзыреттілік» 
адамның жақсы білетін, білімі мен тәжірибесі 
бар мәселелердің жиынтығын білдіреді. 
Педагогика ғылымдарының докторы Гер-
ман Селевконың айтуынша, құзыреттілік 
– тұлғаның мақсат қойып, оған жетуі үшін 
ішкі және сыртқы ресурстарды тиімді ұйым-
дастыруға дайындығы. Ішкі ресурстарға білім, 
білік, дағды, құзыреттілік (қызмет тәсілдері), 
психологиялық ерекшеліктер, құндылықтар 
және т.б. жатады (Селевко, 2004: 29) [1]. 
Оқу іс-әрекетінің нәтижесі құзы реттілікке 
негізделген көзқарас тұрғы сынан шешуші 
негізгі құзыреттілікті қалыптастырудан 
тұрады. Негізгі құзыреттер деп өзінің сипаты 
мен құзыреттің қолданылу дәрежесі бойын-
ша неғұрлым әмбебап құзыреттер аталады. 
Негізгі құзыреттер – тұлғаның түрлі тапсыр-
маны орындау қабілеті. Олар әрбір оқу пәні ая-
сында қалыптасады. Қазіргі әдістеме бойынша 
заманауи мұғалім әр түрлі негізгі құзыреттерді 
қалыптастыру үшін жұмыс істейді. Білім 
алушылардың құзыреттілігін дамыту 
мәселелеріне ресейлік көптеген зерттеушінің 
жұмыстары арналған.

Орта мектеп түлегінің құзыреттілік моделін дамыту тәсілдері

Қазіргі білім беру жүйесінде мағыналық 
құндылық, жалпы мәдени, оқу-танымдық, ақпа-
раттық, коммуникативтік, әлеуметтік, жеке өзін-
өзі жетілдіру құзыреті сияқты жеті негізгі білім 
беру құзыреттілігі бар. Аталған құзыреттіліктерді 
тұлғаның сапасын дамыту тұжырымдамасы 
аясында қарастырып, педагогикалық квалиме-
трия тұрғысынан бағалай аламыз. Ол туралы 
«Бақылау мен талқылау» бөлімінде тарқатып 
айтамыз.

Зерттеу материалы және әдістері

Білім алушылардың білімін, машық, 
дағды және қабілеттерін дамытып, олардың 
құзыретке ие болуы үшін қажетті қызметті 
лайықты ұйымдастыру мақсатымен әр құзырет, 
машықты қандай пән, мазмұн (мазмұнның 
көлемі), іс-әрекет (тәрбиелік іс-әрекет) арқылы 
қалыптастыратынымызды анықтадық. Оқушы-
лардың білім беру бағдарламасынан алған 
білімін, машықтары мен дағдыларын бағалау 
(өлшеу және сипаттау) арқылы әр тұлғаның бой-
ында қалыптасқан құндылықтары мен қарым-
қатынастардың көлемін анықтаймыз. Бағалау 
кешенді және толық болуы үшін құзыреттілікті 
қалыптастырушы барлық элементті (білімі, 
машығы, дағдысы, пәндердің мазмұны) 
ескеруіміз керек. Осы ретте құзыреттерді 
қалыптастырушы элементтерге жіктейміз және 
сол элементтерді өлшеу немесе сипаттау жо-
лымен жинақталған көрсеткіштерді қайта топ-
тау арқылы тұлғаны бағалаймыз. Жіктеудің 
мақсаты – әр элементті өлшенетін немесе си-
патталатын түрге жеткізу. Өлшеу немесе си-
паттау үшін әлеуметтану мен статистика сала-
сында кеңінен қолданылатын математикалық 
және психометриялық әдістерді пайдаланамыз. 
Әр пән бойынша меңгеруге тиіс білім деңгейі 
болуы керек. Бұған қажетті мазмұны және 
жас ерекшелігіне байланысты көлемі болады. 
Өлшеу немесе сипаттау үшін әлеуметтану мен 
статистика саласында кеңінен қолданылатын 
математикалық және психометриялық әдістерді 
пайдаланамыз. Осыған байланысты тұлғаның 
білім, білік және өмірде қолдану дағдысын 
көтеру және түлектің білім, тәрбие және дағды 
сапасын квалиметриялық бағалау мәселесі де 
өзекті. Бүгінгі күні дұрыс шешім қабылдап, 
үздіксіз білім беру жүйесінің білім беру 
деңгейлері бойынша білім алушы тұлғаның 
құзыреттілік өлшемін жаңаша модельдейтін 
болсақ, біз Қазақстан Республикасы білім беруді 

және ғылымды дамытудың 2020-2025 жылдарға 
арналған бағдарламасында белгіленген нысана-
лы индикаторға қол жеткізе аламыз. Осы ретте 
республикамыздағы «Әдістемелік орталықтар» 
арқылы білімдар ұрпақтың бойынан табылуы 
керек құзыреттерді жан-жақты сипаттап бе-
руге арналып жүргізілген сауалнаманы зерт-
теу материалы ретінде қолдандық. Оларға ар-
найы «Нәтижелер мен талқылау» бөлімінде 
тоқталамыз.

Мақалада қойылған міндеттерді шешу 
үшін отандық және шетелдік педагогикалық, 
психологиялық және философиялық әдебиеттерді 
зерделеу негізінде зерттеу мәселесін теориялық 
талдау; зерттелетін проблеманың базалық 
ұғымдарын айқындау мақсатында ақпараттық-
іздестіру жүйелеріндегі іздеу нәтижелерін тал-
дау және жинақтау; ұғымдық-терминологиялық 
талдау әдісі; жалпылау, модельдеу, графикалық 
интерпретация әдістері қолданылды.

Әдебиетке шолу

ХХІ ғасырдың басында отандық статистика 
саласында сапаны зерттейтін квалиметриялық 
тәсіл қолданыла бастады. Ал қазір осы тәсіл 
білім беру жүйесінде педагогикалық квалиме-
трия (немесе білім квалиметриясы) деп аталып, 
ғылыми индустрияны дамыту үшін қолданысқа 
енгізілді. Осы мақсатпен Ы.Алтынсарин 
атындағы Ұлттық білім академиясында 2021 
жылы Педагогикалық квалиметрия және 
халықаралық зерттеулер орталығы ашылып, 
өз қызметін бастады. Педагогикалық квалиме-
трия және халықаралық зерттеулер орталығы 
қызметінің мақсаты – Қазақстан Республикасы 
білім беру жүйесінің сапасын педагогикалық 
квалиметрия арқылы айқындау. Білім берудегі 
квалиметрия білімнің барлық саласындағы са-
паны қамтиды. Оған білім беру жүйелерінің 
жұмыс істеу және даму сапасы; оқу-тәрбие 
үдерісі, білім алушылар, оқытушылар кор-
пусы және т.б. жатады. Квалиметрияда білім 
беру үдерісінің сапалық және сандық сипат-
тамасы арасындағы байланысты нақты түсіну 
қажет. Осыған байланысты бағалау, аккредит-
теу, аттестаттау, сертификаттау, лицензиялау, 
әртүрлі деңгейдегі жүйелердегі аудиторлық 
қызмет міндеттері іргелі квалиметриялық және 
бағалау мәдениеті тұрғысынан шешілуі керек. 
Педагогикалық квалиметрияның негізгі міндеті 
– негізгі педагогикалық сипаттамаларды, соның 
ішінде оқушы білімінің сапасын өлшеу әдісін 

құру. Осы арқылы білім алушының білімін тез 
және сенімді бағалауға болады. 

Әлемнің технологиясы дамыған озық елдері 
өнімнің сапасын бақылауға көңіл бөлуі негізінде 
«квалиметрия» терминін экономика, өндіріс, 
дизайн, статистика салаларында ХХ ғасырдың 
басында қолдана бастаған. Америкадағы 
техниканың статистикасы жайлы еңбектерге, 
Жапониядағы сапаны бақылау эволюциясы тура-
лы еңбектерге шолу жасап, сапаны бақылаудың 
дамуы мен эволюциясын екі кезеңге жіктей 
отырып, Мосахико Тамаи «In search of higher 
quality in the Kingdom of Bahrain» деп атала-
тын еңбегінде квалиметрия туралы жан-жақты 
баяндаған (Tamai, 2004: 11) [2]. 

Өндірілген заттың сапасын бақылауда 
нәижелі болған соң бұл «квалиметрия» ұғымы 
1960 жылдың ортасына қарай білім беру сала-
сында да қолданысқа ене бастады. Кейін 1968 
жылдан бастап профессор А.В. Гличевтің ба-
стауымен сапаны бағалаудың ұқсастық әдісінің 
жалпы әдістемелік негізі қаланды және оның 
теориялық жалпылауының қажеттілігіне жол 
берілді (Гличев, 2001: 54) [3].

Еліміздегі білім сапасын бағалаудың ұлт-
тық жүйесінің мазмұны, оның қағидаттары 
мен жүзеге асыру тәсілдері, Қазақстан Респуб-
ликасындағы білім сапасын бағалау жүйесінің 
қалыптасу кезеңдері Ж.К. Туймебаев, Т.О. Ба-
лыкбаев, С.М. Омирбаев, И.У. Сагиндиков, 
Л.Ф.Нефедовалардың «Национальная систе-
ма оценки качества образования Республи-
ки Казахстан: принципы и перспективы раз-
вития» еңбегінде жан-жақты қарастырылады 
(Туй мебаев, Балыкбаев, Омирбаев, Сагинди-
ков, Не федова, 2007) [4]. Квалиметриялық 
және бағалау құзыреттілігін қалыптастыру 
мәселе леріне ресейлік көптеген зерттеушінің 
жұмыс тары арналған (А.А. Мирошничен-
ко, Е.В. Коробейникова, В.В. Юшкова, Д.А. 
При меров, А.М. Панюшкина, Т.Б. Гребенюк 
және т.б.). А.А.Мирошниченко өз еңбегінде 
болашақ мұғалімдерді квалиметриялық даяр-
лау кезеңдерін бөліп көрсетеді (Мирошничен-
ко, 2017: 114) [5]. Жоғарыда аталған авторлар 
жалпы білім беру мекемелері басшыларының, 
педагогтердің, білім алушылардың және т.б. 
квалиметриялық құзыреттілігін қалыптастыруды 
қарастырады. «Квалиметриялық құзыреттілік» 
пен «квалиметриялық құзырет» ұғымдарының 
беретін мағынасы туралы бірыңғай пікірдің 
жоқтығын атап өткен жөн. Ғалымдар өз ең-
бектерінде оларды кейде синоним ретінде 

түсіндіреді. Болашақ педагогтердің 
квалиметриялық құзыреттілігі олардың 
педагогикалық қызметінде квалиметриялық 
әдістерді сәтті қолдану үшін қажет жинаған 
білімдерінің, дағдыларының, машықтарының 
және практикалық тәжірибесінің жиынтығы 
ретінде түсіндіріледі (Коробейникова, 2007: 
56) [6]. Педагогикалық жоғары оқу орны 
студенттерінің квалиметриялық құзыреттілігі 
деп квалиметриялық білімді, дағдыларды, 
машықтарды және тұлғалық қасиеттерін 
болашақ кәсіби-педагогикалық қызметінде табы-
сты қолдану қабілетін атаймыз (Юшкова, 2012: 
89) [7]. Зерттеушілер тұлғаның құзыреттеріне 
білім, дағды, машықты жатқызғанымен, мүдде, 
зейін, құндылықтар, эмоциялар, рефлексивті 
ойлау және т.б. сияқты адамның тұлғалық 
психологиялық сипаттамаларын ескермейді 
(Примеров, 2012: 38) [8]. Квалиметриялық 
бағалау құзыреттерінің мазмұнында бағалау 
мен өлшеу саласындағы білім мен дағдыларды 
ғана емес, сонымен бірге адамның қабілеттерін, 
оның құлшынысын, көзқарасын, ерік-жігерін, 
құндылықтары мен басқа да тұлғалық жеке 
қасиеттерін де қарастырған жөн. Бұл мәселені, 
біріншіден, квалиметриялық бағалау құзыретінің 
қалыптасуына негіз болатын психикалық 
қасиет (түйсік, қабылдау, темперамент және 
т.б.) пен тұлғаның сапасын дамытатын орта-
ны арнайы ұйымдастыру арқылы, екіншіден, 
«квалиметриялық бағалау құзыреті» ұғымын 
енгізу арқылы шешуге болады деп санаймыз 
(Панюшкина, 2019: 203) [9].

Бұны адам психикасының жеті саласының 
(зияткерлік, ынталандыру, эмоционалдық, ерік-
жігері, пәндік-практикалық, өзін-өзі реттеу және 
экзистенциалды сала) сипаттамасы кіретін жеке 
тұлға тұжырымдамасының (Гребенюк, 2000: 48) 
[10] аясында қарастыра аламыз. Бағалау үдерісіне 
психикалық саланың барлық компоненті 
қатысады, демек бағалауға қатысатын қажетті 
психикалық салалардың компоненттерін дамыту 
квалиметриялық бағалау құзыретінің дамуына 
мүмкіндік береді. 

Нәтижелер мен талдау

Қазіргі заманғы оқушы жоғары дәрежедегі 
құзыретке ие болып, өз бетімен өмір сүре алуы 
және кәсіби қызметке шығармашылық тұрғыдан 
дайын болуы керек. Осыған байланысты біз 
2021 жылғы мамыр айында Нұр-Сұлтан, Ал-
маты, Шымкент қалалары мен 14 облыстың 

«Әдістемелік орталықтары» (кабинеттері) 
арқылы педагогтарға тұлғаның сипатына 
қатысты сауалнама жүргізген едік. Аталған 
жұмыс бойынша Қазақстан Республикасындағы 
білім беру жүйесін жақсарту және білім сапа-

сын арттыру үшін әр деңгейді аяқтаған түлектің 
нақтыланған тұлғалық сапасы мен оларды 
бағалау критерийлерін төмендегідей «Орта мек-
теп педагогикалық жүйесіндегі тұлға дамуының 
үшбұрышы» суретте де көрсетеміз (сурет 1). 

1-сурет – Орта мектеп педагогикалық жүйесіндегі тұлға дамуының үшбұрышы

Осы кестеде көрсетілгендей, орта мектеп 
педагогикалық жүйесіндегі тұлға дамуының 
үшбұрышын талдар болсақ, алдымен, білім беру 
жүйесіне қоғамдық тапсырыстың мақсатына мән 
берген дұрыс. Осы қоғамдық мақсаттың орын-
далуы мінсіз болуы үшін сабақ дайындығының 
кезеңдеріндегі мақсат пен пәндерді оқыту 
мақсаты нәтижелі болуы керек. Бұл үрдістің 
нәтижелі болуы үшін тұлға дамуы бақыланады. 
Бақылау түрлеріне: меңгеруді лездік бақылау, 
дайындықты ағымдық бақылау және білім 
беру қызметін ағымдық бақылау жатады. 
Кәсіби бағытталған жалпы білімнің қалыптасу 
кезеңдеріндегі оқу жоспарының орындалуы 
арқылы оқу пәндерінің мазмұны мен меңгеру 
сапасы, қызмет түрлері, қарым-қатынас фор-
малары мен сипаты мінсіз жүзеге асырылуы 
негізінде мектеп оқушысының тұлғалық моделін 
қалыптастыруға болады (Кожевникова, 2012: 
65) [11].

Зерттеу барысында жоғарыда аталған сауал-
нама қорытындысы бойынша білімдар ұрпақтың 
бойынан мына құзыреттіліктер (Қ) табылуы 
керек деген қорытындыға келдік:

Қ1 – коммуникативтік құзыретінің бо-
луы. Коммуникативтік құзыреттіліктерді 
грамматикалық құзыреттілік; оқырмандық 
құзыреттілік; стратегиялық құзыреттілік; 
мәдени-танымдық құзыреттілік құрайды.

Грамматикалық құзыреттілік – лингвис-
тикалық ережелерді білу, оқушыларға 
грамматикалық кестелер арқылы жан-жақты 
білім беруді негізге ала отырып, оқулықта 
берілген грамматикалық ережелерді есте 
сақтату, талдату.

Оқырмандық құзыреттілік – көркем 
әдебиетті, ұсынылған мәтіндерді толық мәнінде 
түсіне алатын, көркем әдебиетке, оқуға танымдық 
қызығушылықпен қарайтын, шығармаларды өз 
бетімен талдап, баға бере алатын, қазіргі заман 
оқырманын қалыптастыруды көздейді.

Стратегиялық құзыреттілік – әңгімелесуші 
адаммен байланыс ережелерін білу және 
қолдану. Бұл – диалог құру және оны жалғастыру 
шеберліктері.

Мәдени-танымдық құзыреттілік – тілді 
сақтап жеткізуші, қолданушы халықтың төл 
мәдениетін білу.

Қ2 – функционалдық сауатты болуы. 
Білім алушы өзінің оқу және жазу дағдыларын 
әлеуметтік ортада қарым-қатынас жасауда 
қолдана білу қабілеті, яғни адамға өзін қоршаған 
әлеуметтік ортамен қарым-қатынасқа түсуге 
мүмкіндік беретін және сол ортаға барынша тез 
бейімделуіне жағдай туғыза алатын сауаттылық 
деңгейі. Бұл деңгейде оқушы мәтіндерден өзіне 
қажетті ақпаратты, мәліметті іріктеп алып, сол 
ақпаратты басқаларға жеткізе алуы үшін қажетті 
қабілеттер қалыптасады.

Қ3 – сыни ойлау дағдысының болуы. 
1.Ұтқырлық: ең жақсы түсініктемені табуға 
ұмтылу, сұрақ қоя білу; дәлелдерді талап етіп, 
кез келген дәлелді есепке алып отыру; эмоцияға 
емес, себепке негізделу. 2.Сыңаржақтылықтың 
болмауы: болжамды көзқарастар мен 
мүмкіндіктердің барлығын қарастыру; балама-
лы интерпретацияларға ашық болуға ұмтылу. 3. 
Пайым: дәлелдердің деңгейі мен маңызын мой-
ындау; балама жорамалдар мен мүмкіндіктердің 
орынды екендігін немесе артықшылығын 
мойындау. 4. Тәртіп: тиянақты, нақты және 
жан-жақты болу. 5. Өзіндік сана-сезім: оқушы 
өзінің эмоциясы мен көзқарасын, сенімі мен 
болжамдарының субъективті екенін сезіну. Жал-
пы сыни тұрғыдан ойлайтын оқушылар белсенді 
болады, олар сұрақ қойып, дәлелдерді талдай-
ды, мағынаны анықтау үшін саналы түрде стра-
тегиялар қолданады; ауызша, жазбаша, көзбен 
шолу дәлелдеріне сенімсіздікпен қарай оты-
рып, өзіндік пікірін білдіреді. Мұндай адамдар 
жаңашыл идеялар мен келешекке ашық болады.

Қ4 – психологиялық тұрақтылық құзы-
ретінің болуы. Білім алушы өзін-өзі басқаруы 
немесе эмоционалды реттеуі, өзін-өзі ынталан-
дыру қабілетінің, эмоционалды сананың бо-
луы, толеранттылық, күйзелісті басқару және 
психологиялық төзімділік, психикалық икем-
ділік пен жоспарлау қабілетінің болуы және 
болашақты болжай білуі мен шешім қабылдай 
білуі керек.

Қ5 – экологиялық құзыретінің болуы. 
Экологиялық құзыреттілік дегеніміз – жеке 
тұлғаның «адам – қоғам – табиғат» жүйесіндегі 
экологиялық біліміне, дағдыларына, сенімдеріне, 
уәждеріне, құндылықтар идеяларына сәйкес 
келетін экологиялық маңызды жеке қасиеттері 
мен экологиялық қызметтің практикалық 
тәжірибесін анықтайтын интегративті сапасы 
(Байжұманова, 2009: 109) [12]. Экологиялық 
құзыреттің негізгі көрсеткіштері: 

- экологиялық білім мен дағдының болуы; 

- табиғатты қорғау дағдысының болуы;
- өз бетінше экологиялық мәселені анықтай 

білуі;
- экологиялық жобаларға қатысып, шешім 

шығара білуі керек.
Қ6 – өз бетімен жұмыс істей білуі. Мек-

теп оқушыларының өз бетінше жұмыстарын 
ұйымдастырудың басты формасы – берілген 
жұмысты орындау, ептілік, іскерлік, шеберлік 
дағдысын дамыту. Бұл үшін төмендегідей тиісті 
талаптарды орындауға тура келеді:

- өз бетінше істелетін кез келген жұмыстың 
нақты мақсаты болуы керек. Әрбір оқушы 
жұмыстың орындалу тәртібін жетік білуі керек.

- өз бетінше жұмыс оқушылардың бойындағы 
танымдық қабілетін, шағырмашылық ойлау 
жүйесін қалыптастыруға мүмкіндік береді.

- жұмыстың мазмұны оқушының қызығуын, 
талпынысын оята білуі тиіс, яғни оның ынтасы 
жұмыстың соңына дейін бәсендемейтіндей бо-
луы керек.

- өз бетінше жұмысты оқушылар еңбек 
дағдылары мен әдістерін жетік игеріп түсетіндей 
етіп ұйымдастыру қажет.

Қ7 – зерттеушілік дағдысының болуы. 
Білім алушының адамзаттық мәдениеттің қай са-
ласында болмасын, өз бетімен шығармашылық 
жаңа іс-әрекет тәсілдерін игеруге дайындығы 
мен қабілеті – зерттеушілікке үйретудің негізгі 
мақсаты. Оқушының зерттеушілік әрекетінде: 

- оқушыларды өз бетінше әрекет етуге 
үйрету;

- баланың ұсынысына көңіл аудару;
- талқылау кезінде баға беруге асықпау;
- өз пікірін қорықпай жеткізуге дағдыландыру;
- оқушыны өз идеяларын ұсынуға, қате пікі-

рінен бас тартуға және шыдамдылық танытуға 
үйрету сияқты ережелер сақталуы керек. 

Қ8 – салауатты өмір салтын ұста нуы. 
Оқушы денсаулығын сақтау мен қалып-
тастырудың басты мақсаты – тұлғаның 
психологиялық, дене қимыл әрекеттерінің 
мүмкіндіктері мен жас ерекшеліктерін ескере 
отырып, гигиеналық ұғымдарды, салауатты өмір 
салтының қағидалары мен жеке бас тазалығын 
жете түсіндіру. Оқушылардың мінез-құлқында 
белгілі гигиеналық тұрақтылықты қалыптастыру, 
өзіне-өзі қызмет ету, денсаулығын сақтау, 
нығайту, мәдени гигиненалық мінез-құлық 
дағдыларын қалыптастыру керек (Фомина, 2010: 
115) [13]. Мектептерде салауатты өмір салтын 
қалыптастыру: 

- оқушылардың денсаулығын нығайту;

- гигиеналық сауаттылықты арттыру;
-денсаулықты сақтау әдістері мен қағида-

ларын қалыптастыру;
- салауатты өмір салтының негіздері мен 

түрлерін танып білу;
-психопрофилактика және психогигиенаның 

әдістерін қолдану;
- өз денсаулығын сақтауға жауапкершілікті 

арттыру;
- оқушылардың дене қимылдары белсен-

ділігін күшейту;
- түрлі жұқпалы және тәндік созылмалы 

аурулардың пайда болуынан сақтандыру;
- темекі тартуға, алкоголь, есірткі заттар-

ды пайдалануға жиіркенішпен қарауға үйрету 
секілді мүмкіндіктерді тудырады.

Орта білімді аяқтаған білім алушының мо-
делінде оқытылатын пәндердің саны мен сапа-
сы да маңызды орын алады, себебі орта білімді 
аяқ таған білім алушының құзыреттіліктері 
оқытылатын пән мазмұны арқылы да қалып-
тасады (Мальцев, 2009: 7) [14]. Мәселен, гео-
графия, биология пәндерін оқып үйрену арқылы 
түлектің экологиялық сауаттылық құзыреттілігі 
қалыптасып дамиды. Ал тілдерді үйреніп, тіл 
ұстарту арқылы белсенділік дағдысы қалып-
тасып, сыни ойлау мен зерттеушілік қабілеттері 
жақсарады да, түлектің зияткерлік сапасы артады. 
Қазақстан тарихы, дүниежүзі тарихы, әдебиет, 
құқық негіздері пәндерінің мазмұнын меңгерту 
негізінде түлектің қоғамдағы жағдайларға 
өзіндік көзқарасы қалыптасады. Бұл да жалпы 
орта мектеп түлегі моделінің бір құзыреттілігі 
болып табылады. Осындай құзыреттіліктерді 
өлшеп, бағалап, оның көрсеткіштерін түлектің 
алғашқы кіріс формасында тіркей отырып, 
тұлға дамуының қазіргі күйі анықталады. 1-11 
сыныптар арасында оқытылған пәндер мен 
ұйымдастырылған тәрбиелік іс-шаралар арқылы 
тұлғаның мінсіз дамуына, яғни қоғамдық 
тапсырыстың орындалуына қол жеткіземіз.

Қорытынды 

Ақпараттық технология дамыған қазіргі 
заманда әрбір түлектің білімі туралы дерек-
тер Kundelik. kz, Ұлттық білім беру деректер 
қорының (ҰББДҚ), оқушының үлгерім табелі 
т.б. құжаттардан табылады. Яғни, деректер 
жинақталған форма бар, ал оқушының тәрбиесі 
мен алған білімін өмірде қолдана алу дағдылары 
жайында деректер жинақталған форма немесе 

дереккөз жоқтың қасы. Тұлғаның өмірге, за-
ман талабына сай дамығанын сипаттайтын, 
қажет болса, бағалайтын өлшемшарттар да 
анықталмаған. Қазіргі заманда оқушының, оған 
білім беретін ұстаздың білімі мен білігін, оны 
қолдана білу дағдыларын бағалау аса қажет. 
«Тәрбие мен білім егіз» деп айта жүріп, осы күнге 
дейін тәрбиені бағалауды қолға алмағанымыз, 
аса ден қоймағанымыз рас. 12 жылдық білім беру 
жүйесіне ену үшін, ең алдымен, осы мәселені 
кеңінен зерттеп, дұрыс ұйымдастыруымыз ке-
рек. Түлектің кіріс кестесі мен шығыс кестесі 
көрсеткіштерін нақты жинақтайтын форманы 
соған сәйкес ақпараттық дереккөзді, ұстаздың 
оқушы тәртібін бақылайтын және бағалайтын 
жұмыс алгоритмі нақты жазылып, ұсыныстар 
мен құжат түрлері белгіленіп берілуі керек. 
Аталған жұмыс түрін ауқымды да, терең зерт-
теу қажет болғандықтан, нақты қаржылай 
қамтамасыз етуді талап етеді. Сондықтан алдағы 
жоспарымызда бұл мәселенің әлемдік білім 
беру жүйесінде, халықаралық зерттеулерда 
қалай зерделенгенін қарастыра отырып, өз білім 
беру саламызда тәрбиені бағалау және бала 
тәрбиесінің ізгіленуі көрсеткіштері жинақталған 
форманы қалыптастыруды мақсат етеміз.

Осыған байланысты тұлғаның білім, білік 
және өмірде қолдану дағдысын көтеру және 
түлектің білім, тәрбие және дағды сапасын 
квалиметриялық бағалау мәселесі де өзекті. 
Бүгінгі күні дұрыс шешім қабылдап, үздіксіз 
білім беру жүйесінің білім беру деңгейлері 
бойынша білім алушы тұлғаның құзыреттілік 
өлшемін жаңаша модельдейтін болсақ, біз 
Қазақстан Республикасында білім беруді және 
ғылымды дамытудың 2020-2025 жылдарға 
арналған бағдарламасында белгіленген нысана-
лы индикаторға қол жеткізе аламыз [15]. Осы 
ретте Қазақстан Республикасындағы білім беру 
жүйесін жақсарту және білім сапасын арттыру 
үшін әр деңгейді аяқтаған түлектің тұлғалық 
сапаларын және бағалау критерийлері нақты 
анықталуы керек. Сондықтан:

- білім алушы тұлғаның психометриялық 
келбеті;

- білім алушылардың тұлғалық сапалары 
және бағалау критерийлері тақырыптарында 
педагогикалық квалиметрия орталығының 
жұ мысы жалғасады. Сондықтан да зерттеу 
жүргізілген құзыреттілік моделін қалып тас-
тырып дамыту бойынша ғалымдар мен педагог-
тардан ұсыныстар мен пікір күтеміз.

